
Zioen azalpena

Nafarroako Foru Eraentza Berrezarri eta Hobetzeari buruzko Lege Organikoaren indarrez legegintza ahalmena eskuratu ondoren Nafarroako Parlamentuak onetsi zituen lehen arauetako bat, Nafarroako Foru Komunitatearen Gobernuari eta Administrazioari buruzko apirilaren 11ko 23/1983 Foru Legea da. Lege horrek lagundu egin zuen une hartako foru erakundeak Nafarroaren autogobernuko araubidean zabaltzen zen etapa berrirako berrantolatzen, hala behar baitzuen.

Ordutik iragan diren urteek, alde batetik, aldaketa handiak ekarri dizkiote Foru Komunitateko Administrazioari, ez bakarrik zerbitzatzen duen Nafarroako gizartean eraldaketa handi eta azkarrak gertatu direlako –garaiari dagokion bezala–, baizik eta Estatuko Administrazioaren eginkizun eta zerbitzuak transferitzeko prozesuarengatik ere, hain zuzen ere Nafarroako Foru Eraentza Berrezarri eta Hobetzeari buruzko Lege Organikoak Foru Komunitateari aitorturiko eskumenen arloan. Administrazioaren eginkizunak nabarmen hazi dira; haren giza- eta gauza-baliabideak eta kudeaketaren konplexutasuna ere asko hazi dira. Bestalde, antolamendu juridikoan garrantzi handiko aldaketak gertatu dira, eta aldaketa horiek zuzeneko eragina izan dute 23/1983 Foru Legeak araututako gaietan. Adibide moduan, aski da aipatzea Herri Administrazioen Araubide Juridikoaren eta Administrazio Prozedura Erkidearen azaroaren 26ko 30/1992 Legea eta urtarrilaren 13ko 3/1999ko Legearen bitartezko haren aldaketa eta Nafarroako Foru Eraentza Berrezarri eta Hobetzeari buruzko Lege Organikoaren beraren erreforma, martxoaren 26ko 1/2001 Lege Organikoaz gauzatua.

23/1983 Foru Legeko manu askok geroko beste lege-arau batzuen bitartez eginiko aldaketen ondorioak pairatu badituzte ere, gaur arte ez da hartan xedatutakorik ez berraztertu, ez gaurkotu ere. Foru Lege honen bitartez, erabateko aldaketa bat egin nahi dugu, aldaketa partzialik egin beharrean, ahal den guztian behar diren segurtasun juridikoa eta koherentzia bermatzeko, hobeki zaintzen baitira horiek testu berri oso batekin. Ederki dakigu denok zeinen garrantzitsua den hemen arautzen dugun gaia. Gobernuak botere exekutiboaren burua eta Administrazioaren organo gorena den aldetik, sistema parlamentario moderno guztien protagonismo instituzional handiena bereganatzen du; eta Nafarroako Gobernua edo Foru Diputazioa, Nafarroako Parlamentuaren kontrolaren pean baitago, Foru Komunitateko autogobernua sendetsi eta baliatzeko tresna nagusietako bat da. Bestalde, Zuzenbideko estatu sozial eta demokratikoak, Espainiako Konstituzioak eratutakoak, eragin zuzena du Administrazio Publikoan. Izan ere, 9.2 artikuluak Administrazio Publikoari, gainerako botere publikoei bezala, pertsonaren eta haiek osatzen dituzten taldeen askatasuna eta berdintasuna benetakoak eta eraginkorrak izan daitezen oztopatzen dituzten trabak gainditzeko eginkizuna esleitzen diote; 103. artikuluak aldiz, administrazio jarduketaren legezkotasun printzipioa eta interes orokorren zerbitzuan duen tresna-izaera ezartzen ditu. Direlako interes orokorrak, berriz, herritarren eskubide eta interes legitimoen arabera definitzen dira, parte hartzeko printzipio konstituzionalaren arabera. Herritarrei eman beharreko zerbitzuak ezinbesteko egiten du Administrazio Publikoa, besteak beste, errealitate sozialari eta objektibotasun, eraginkortasun eta gardentasun printzipioei egokitzea. 

Foru lege honek Gobernuaren eta Administrazioaren araubide juridikoa arautu nahi du, alde batetik printzipio konstituzionalen eta behar diren lege-printzipioen argitan eta bestetik funtzionamenduko esperientzia luzearen eta Estatuaren eta autonomia erkidegoen baitako legegintza-esperientzia hurbilen argitan ere. Berariaz bilatu nahi izan dugu administrazioaren jarduera herritarrengana hurbiltzeko zenbait mekanismo sartzea, herritarrak baitira haren izatearen arrazoia, zehazki deskontzentrazio printzipioa bideratuz. Aurreko arauetan, ebazteko ahalmenaren baliatzea Nafarroako Foru Komunitateko Administrazioaren departamentuen burutzetan kontzentratzen zen. Departamentu horien hazkunde etengabeak eta eginkizun gero eta gehiago eskuratzeak berekin ekarri dute espedienteak ebazteko garaian halako botila lepoak suertatzea eta praktikan interesdunak ezin iristea ebazpena eman behar duen organoarengana. Ahalmenen kontzentrazioa azken urte hauetako lurralde-deszentralizazioko prozesuaren eragin paradoxikoa da; lehen Estatuko Administrazioan zuzendaritza probintzial baten mailan edo are beheragoko organoetan erabakitzen zena kontseilari baten edo, onenean, hark eskuordetutako zuzendari orokor baten eskumen bilakatu da Foru Administrazioan. Foru lege honen bitartez, erabakitzeko ahalmena zerbitzuko zuzendariei, zuzendari nagusiei eta beheragoko organoei eman zaie, langileen gaineko zuzendaritza eta diziplina eginkizunetan. Halaber, kontseilari eta zuzendari nagusien egintzek –azken horienak langileria kontuetan soilik– amaiera ematen diote administrazio-bideari, Gobernuari administrazio errekurtsoen ebazpen espedienteen kopuru handiaren ardura kentzeko. Neurri hauekin –administrazio organo ezberdinen eskumenak berrantolatzeko beste arau batzuekin osatu beharko dira, noski–, benetako deskontzentrazioaren bidean aurrera eginen dugu, hain zuzen ere zerbitzuetako edo zuzendaritza nagusietako buruen esku utziz aldez aurretik araututako errutinako espedienteen ebazpen arrunta, eta kontseilarien edo Gobernu Kontseiluaren esku utziz bakar-bakarrik garrantzi handiagoko eta zuhurtziarakotasun handiagoko espedienteak.

Malgutasun handiagoko elementu batzuk ere sartu dira, administrazio-egiturak unean uneko beharren arabera egokitzeko. Hartara, departamentuen katalogo itxi bat ez egitearen aldeko hautua egin dugu, eta lehendakariari ematen zaio horiek sortu, aldatu eta deuseztatzeko ahalmena; bestalde, kontseilariei, atalak sortu, aldatu eta deuseztatzeko ahalmena ematen zaie –lehen, Gobernuaren esku zegoen hori–, eta foru legean aipaturikoez bestelako organo batzuk egoteko aukera aurreikusten da, halakorik sortu behar izanez gero. Malgutze horrek, halere, bere kontrapisua du, alegia, beharkizun batzuen exijentzia: motibazio berariazkoa, giza-, gauza- eta aurrekontu-baliabideen berrantolamenduari buruzko azterlan bat egin beharra eta Foru Komunitatearen Administrazioaren mendeko erakunde publiko eta sozietate publikoak sortzeko foru lege bat egiteko beharra. Halaber, administrazio-kudeaketaren profesionalizatzea lortzeko bidean, argi eta garbi ezartzen da atalburu eta bulegoburu karguak izendatzeko merezimenduen lehiaketa erabiltzeko beharra, behin-behineko barneko kargu-betetzerako gehienez ere urtebeteko epea utziz.

Azkenik, Nafarroako Foru Komunitateko Administrazioaren mendeko edo hari lotutako zuzenbide publikoko entitate eta merkataritza sozietateei buruzko arauak arrazionalizatu eta sistematizatu nahi izan ditugu. Ogasunari, ondareari edo kontratuei buruzko aurreko beste arau batzuekin koherentziaz jokatzeko, "erakunde publiko" izen komunaren baitan bildu dira erakunde autonomoak eta zuzenbide pribatuko entitate publikoak: lehenbizikoen funtzionamendua administrazio-zuzenbidearen araberakoa da eta bigarrenen funtzionamendua, berriz, zuzenbide pribatuaren araberakoa. Bestalde, "sozietate publiko" izena Administrazioak partaidetza handiena duen merkataritza izaerako sozietateetarako uzten da. Nafarroako Kontuen Ganbarak behin eta berriz emandako gomendioei jarraituz, erregistro bat ezarri da erakunde publiko eta sozietate publikoak kontrolatzeko, bai eta Nafarroako Foru Komunitatearen Administrazioak, beste pertsona publiko edo pribatu batzuekin batera, parte hartzen dueneko beste entitateak, fundazio pribatu nahiz partzuergo formulen arabera sortutakoak, kontrolatzeko ere.

ATARIKO TITULUA

1. artikulua. Xedea.

Foru lege honek Nafarroako Foru Komunitateko lehendakariaren, Gobernuaren eta Administrazioaren araubide juridikoari aplikatzekoak diren xedapen orokorrak ezartzen ditu, eta Gobernuaren legegintza ekimenaren eta araugintza-ahalmenen baliatzea arautzen du.

I. titulua
Nafarroako Gobernua

I. kapitulua
Araubide orokorra

2. artikulua. Izaera eta osaketa.

1. Nafarroako Gobernua da, lehendakariaren zuzendaritzapean, Foru Komunitatearen politika orokorra ezartzen eta Administrazioa zuzentzen duena. Halaber, eginkizun exekutiboa eta araugintza-ahalmena baliatzen ditu Konstituzioak, Nafarroako Foru Eraentza Berrezarri eta Hobetzeari buruzko Lege Organikoak eta foru lege honek ezarritako esparruan.

2. Gobernuak bereziki zainduko du Nafarroako Foru Eraentzaren osotasuna, eta gertatzen den kontraforu ororen berri eman beharko dio Parlamentuari.

3. Nafarroako Gobernua lehendakariak, lehendakariordeak eta kontseilariek osatzen dute. Kontseilari bakoitza departamentu baten burua izanen da, baina departamenturik gabeko kontseilaririk ere egon ahal izanen da. Gobernua kontseilariek kargua hartzen duten unean geratuko da eraturik.

4. Gobernuak Nafarroako bandera eta protokoloko gainerako ikur eta elementu tradizionalak erabiliko ditu ezaugarri.

5. Gobernuak, bere eginkizunetan aritzeko bildurik, Gobernu Kontseilua osatzen du.
3. artikulua. Gobernu Kontseiluaren funtzionamendua.

Gobernu Kontseiluaren funtzionamendua barne erregelamendu baten bidez ezarriko da, eta ondoko arauak bete behar ditu:

a) Gobernu Kontseiluaren bileretarako deia lehendakariak eginen du; deialdiarekin batera aztergaien zerrenda eta aztertu beharreko gaiei buruzko dokumentazioa erantsi beharko dira.

b) Gobernu Kontseiluaren eraketa baliozkoa izanen da bertan lehendakaria edo haren ordezkoa eta, gutxienez ere, kontseilarien erdiak baldin badaude.

c) Gobernu Kontseiluaren bileretan aurkezten diren dokumentuak isilean gordetzekoak eta isilpekoak izanen dira, salbu eta Gobernu Kontseiluak berak haiek jendaurrean jartzea erabakitzen badu. Izaera bera izanen dute Gobernu Kontseiluaren eztabaidek ere, eta ematen diren iritzi eta botoek ere. Kontseiluko kideek haiek isilean gordetzeko betebeharra izanen dute, baita Gobernua uzten dutenean ere.

d) Gobernu Kontseiluaren erabakiak bertaraturiko kideen gehiengo soilaz hartuko dira. Berdinketak lehendakariaren botoaz erabakiko dira.

e) Erabakirik hartzen ahalko da aztergaien zerrendan agertzen den gaiei buruz soilik. Hala eta guztiz ere, presakoak direla deklaratu ondotik, Gobernu Kontseiluak hasiera batean gai-zerrendan agertzen ez diren gaiei buruz eztabaidatu eta, kasua bada, erabaki ahal izanen du.

f) Lehendakariak Gobernu Kontseiluaren bileretara goi karguak, Administrazioko funtzionarioak eta adituak deitu ahal izanen ditu, haien iritzia behar dela uste baldin badu. Horien esku-hartzea informazioa eman beharreko gaira edo gaietara mugatuko da. Betiere, Gobernuko Kontseiluko kideei aplikatzen zaien isiltasun betebeharra ere aplikatu beharko zaie.
4. artikulua. Gobernu Kontseiluaren idazkaritza.

1. Gobernuko Kontseiluko bilerei buruzko akta bat eginen da; bertan, gutxienez ere, denborari, lekuari eta bertaratutakoei, erabakitakoei eta hartutako erabakiei buruzko gainerako inguruabarrak jaso beharko dira.

2. Gobernuko Lehendakaritzaren foru dekretu baten bidez, Gobernu Kontseiluko idazkari arituko den kontseilaria, haren ordezkapenen araubidea, haren laguntzaileak zein diren eta karguaren gainontzeko inguruabarrak ezarriko da.
5. artikulua. Gobernuaren kargu-uztea.

1. Lehendakariaren kargu-uzteak Gobernuaren kargu-uztea ekarriko du.

2. Kargua uzten duen Gobernuak jardunean jarraitu beharko du hurrengo Gobernuak postua hartu arte, foru lege honetan ezarritako mugekin.

3. Jarduneko Gobernuak erraztu egin beharko du Gobernu berriaren prestakuntza prozesuaren eta hari botereak eskualdatzeko prozesuaren garapen normala.

4. Jarduneko Gobernuak ezin izanen du bere kudeaketa arrunta gaindituko duen erabakirik hartu, alde batera utzita presako beharrizanen kasuak; horrenbestez, ezin izanen du Parlamentuak emandako legegintza-eskuordetzea erabili, ez eta Nafarroako Aurrekontu Orokorrei buruzko Foru Lege proiektua onetsi.

II. KAPITULUA
Gobernu Kontseiluaren atribuzioak

6. artikulua. Gobernu Kontseiluaren atribuzioak

Gobernu Kontseiluari dagokio:

a) Foru Komunitatearen politika orokorra ezartzea, behar diren akordioen bidez, lehendakariak definitutako programa politikoarekin bat, eta bertako administrazioa zuzentzea.

b) Legegintza ekimena, foru lege proiektuak onetsiz eta tramitatzeko Parlamentura eramanez, eta foru lege proiektu horiek, Biltzarreko Erregelamenduan ezarritakoaren arabera, erretiratzea erabakitzea ere.

c) Nafarroako Aurrekontu Orokorrei buruzko foru lege proiektua onestea eta Parlamentuak eztabaida dezan aurkeztea. 

d) Aurrekontu gastuen gehitzea edo aurrekontu dirusarreren gutxitzea dakarten zuzenketa edo foru lege proposamenak tramitera onartzeko adostasuna ematea edo ukatzea. 

e) Nafarroako Kontu Orokorrei buruzko proiektuak onestea eta Parlamentuak eztabaida ditzan aurkeztea. 

f) Legegintzako foru dekretuak onestea, Parlamentuak horretarako eskuordetuta.

g) Nafarroako foru eraentza berrezarri eta hobetzeari buruzko Lege Organikoaren 39.2 artikuluan ezarritakoaren arabera, eskumen transferentzien arloan ekimena erabiltzea.

h) Nafarroako Kontseiluak irizpena eman ondoren –legeak horretara behartzen duenean-, foru legeak garatu eta exekutatzeko erregelamenduak onestea, bai eta dagozkion gainerako erregelamendu-xedapenak ematea ere.

i) Aurrekontu gastuen gehitzea edo aurrekontu dirusarreren gutxitzea dakarten foru lege proposamenak, zuzenketak edo mozioak tramitatzeko adostasuna ematea edo ukatzea.

j) Lehendakariak Nafarroako Parlamentuari aurkezteko proposatu duen parlamentu-desegiteari edo konfiantza-arazoari buruz eztabaidatzea.

k) Konstituziokontrakotasuneko errekurtsoak aurkeztea eta eskumen-gatazkak nahiz Konstituzio Auzitegian Nafarroako Gobernuari dagozkion gainerako jarduketa guztiak bultzatzea.

l) Nafarroako Parlamentuari lehendakariaren ezgaitzea proposatzea, foru lege honetako 15.3 artikuluan ezarritako moduan.

m) Nafarroako Parlamentuari bilkura berezia egin dezan eskatzea.

n) Nafarroako ondarea administratzea.

ñ) Parlamentuak horretarako baimena eman ondoren, zor publikoa jaulkitzea, abalak edo bermeak eratzea eta kreditua hartzea.

o) Parlamentuak horretarako baimena eman ondoren, hitzarmenak eta lankidetza akordioak egitea Estatuarekin eta autonomia erkidegoekin.

p) Foru dekretu bidez Foru Komunitateko Administrazioko goi karguak eta haiek kide anitzeko beste organoetan dituzten ordezkariak izendatzea eta kargugabetzea.

q) Nafarroako foru eraentza berrezarri eta hobetzeari buruzko Lege Organikoko 69. artikuluan aurreikusitako Lankidetza Batzordean ordezkariak izendatzea.

r) Nazioarteko itun eta hitzarmenak eta egintza normatiboak Nafarroako lurraldean betearazteko behar diren neurriak hartzea, Foru Komunitatearen eskumenei dagokien neurrian.

s) Ohore eta goraipamenak ematea, berariazko arauei jarraituz.

t) Akzio judizialez baliatzea eta haiei uztea, aplikatzekoak diren berariazko legeen arabera.

u) Foruzaingoaren aginte gorena.

v) Xedapen indardunek ematen dizkioten gainerako ahalmen guztiez baliatzea.
7. artikulua. Batzorde delegatuak.

1. Nafarroako Gobernuak gai bereziei buruzko batzorde eskuordetuak ezarri ahal izanen ditu; lehendakariak edo lehendakariordeak eta bi edo kontseilari gehiagok osatuko dituzte.

2. Batzorde eskuordetua sortzeko foru dekretuan, haren osaketa eta haren lehendakaritza eta idazkaritza ezarri beharko dira, bai eta haiei esleitzen zaizkien eginkizunak ere. Betiere, batzordeen funtzionamendurako araubide orokorra Gobernu Kontseilurako ezarritako irizpideei egokituko zaie.

III. KAPITULUA
Gobernuaren laguntza- eta 
lankidetza-organoak

8. artikulua. Idazkari teknikoen batzordea.

Gobernuak Idazkari Teknikoen Batzordea sortu ahal izanen du: Gobernu Kontseiluaren eztabaida eta erabakiak prestatzeko ardura bere gain hartuko duen kide anitzeko organoa izanen da. Haren funtzionamendu eta osaketa eta haren lehendakaritza eta idazkaritza foru dekretu bidez arautuko dira.
9. artikulua. Kabineteak.

1. Kabineteak Gobernuko kideei laguntza politiko eta teknikoa emateko organoak dira. Konfiantzako eta laguntza kualifikatuko lanak egiten dituzte, baina inoiz ere ezin izanen dute Foru Komunitatearen Administrazioko organoei dagozkien egintzarik exekutatu ez eta haien lanik egin ere.

2. Kabineteetako kideak behin-behineko langileak dira, eginkizun publikoari buruzko legeek ezarritakoari jarraituz.
10. artikulua. Foru Komunitatearen mandatariak.

1. Mandatariak ospe handiko pertsonak dira, aldi baterako Foru Komunitatea ordezkatzeko eginkizun zehatzetan aritzen direnak, zehaztutako eremu eta foroetan.

2. Haiek izendatzeko foru dekretuak haien ordezkaritzako agintaldiaren iraupena eta norainoko zehatza zehaztu beharko ditu.

3. Mandatariak behin-behineko langileak dira, eginkizun publikoari buruzko legeek ezarritakoari jarraituz.
11. artikulua. Gobernuaren eleduna.

Lehendakariak Gobernuko eledun bat izendatu ahal izanen du; izendatutakoa Gobernuko kidea ez bada, zuzendari nagusi baten maila izanen du eta Gobernu Kontseiluaren bileretara joan ahal izanen da. Betiere, bilera horietako eztabaidak isilean gordetzeko betebeharra edukiko du.

II. TITULUA
Nafarroako Gobernuko Lehendakaria

I. kapitulua
Hautatzea eta estatutu pertsonala

12. artikulua. Lehendakaria.

1. Nafarroako Gobernuko lehendakariak bere ditu Foru Komunitatearen ordezkaritza gorena eta Estatuak Nafarroan duen ordezkaritza arrunta. Halaber, Gobernuko burua da, haren egintzak zuzentzen ditu eta bere kideen eginkizunak koordinatzen ditu, Nafarroako Foru Eraentza Berrezarri eta Hobetzeari buruzko Lege Organikoan eta foru lege honetan ezarritakoari jarraituz.

2. Lehendakariak jaun edo andre txit garaiaren tratamendua izanen du eta bere karguari dagozkion ohoreak emanen zaizkio.
13. artikulua. Hautatzea eta izendatzea.

1. Lehendakaria Nafarroako Parlamentuak izendatuko du bere kideen artetik, Nafarroako Foru Eraentza Berrezarri eta Hobetzeari buruzko Lege Organikoaren 29. artikuluan eta Nafarroako Parlamentuko Erregelamenduan araututako prozedura erabiliz, eta Erregeak izendatuko du.

2. Bost eguneko epean, izendapenari buruzko errege dekretua Estatuko Aldizkari Ofizialean argitaratzen denetik kontatzen hasita –Nafarroako Aldizkari Ofizialean ere argitaratu ahal izanen da–, izendatutako lehendakariak kargua hartuko du. Publikoa eta hotsandikoa izanen da kargua hartzeko egintza, eta bertan lehendakariak Nafarroako Foru Eraentza errespetatu, mantendu eta hobetuko duela, Konstituzioari eta legeei men eginen diela eta karguko betebeharrak leialki beteko dituela zin egin edo hitz emanen du.
14. artikulua. Bateraezintasunak.

1. Lehendakari kargua beste edozein kargu publikorekin eta edozein jarduera profesional, merkataritzazko edo industrialekin ere bateraezina da. Halaber, Nafarroako Foru Komunitateko Gobernuko kideen eta goi karguen bateraezintasunei buruzko lege berariazkoa izanen zaio aplikatzekoa.

2. Bateraezintasunei buruzko berariazko legediak baimenduriko jardueretakoren batean arituz gero, lehendakariak ez du Nafarroako Aurrekontu Orokorretan berariaz seinalaturiko ordainsariez edo diru ordainez bestelakorik jasoko.
15. artikulua. Kargu-uztea.

1. Lehendakariak honako arrazoi hauetako batengatik utziko du kargua:

a) Nafarroako Parlamenturako hauteskundeak egitea.

b) Zentsura mozioa onestea.

c) Konfiantza-arazoan ezezkoa ematea.

d) Parlamentuko lehendakariari idatziz jakinarazitako dimisioa.

e) Karguan aritzea eragozten dion ezgaitasun fisiko edo psikiko iraunkorra.

f) Auzitegien epai irmoa, karguan aritzeko ezgaitzen duena.

g) Nafarroako Parlamentuko kide izaera galtzea.

h) Hiltzea.

2. Artikulu honetako 1. idatz-zatiko a), b), c) eta d) letretan aurreikusitakoak emanez gero, lehendakariak karguan jarraitu beharko du harik eta haren ordezkoak kargua hartu arte.

3. Artikulu honetako 1. idatz-zatiko e) letran aipatzen den ezgaitasuna Gobernu Kontseiluak antzeman beharko du, zio eta guzti, behar diren txosten medikoak aurretiaz eskuratuta, gutxienez kide guztien bostetik hiruk hala erabakita. Gero Parlamentuari proposatuko zaio, eta hark aintzat hartuz gero, gehiengo osoz deklaratu beharko du ezgaitasuna.

4. Lehendakariak, kargua utzi ondoren, erregelamendu bidez ezartzen diren tratamendu eta ohoreetarako, segurtasun pertsonalaren babeserako eta diru prestaziorako eskubidea izanen du.
16. artikulua. Kargua hutsik egotea.

1. Lehendakari kargua hutsik gelditzen bada, aurreko artikuluko 1. idatz-zatiko e), f), g) eta h) letretan ezarritako arrazoietako batengatik, harik eta lehendakari berriak kargua hartu arte, lehendakariordea arituko da Gobernuko buru, behin-behinekoz. Lehendakariorderik ez badago, hurrenez hurren, Gobernu Kontseiluko Idazkaritzan ari den kontseilariak eta karguan antzinatasun handiena duen kontseilariak beteko dute kargua; antzinatasun bera izanez gero, zaharrenak beteko du lehendakari kargua.

2. Lehendakaria behin-behinekoz ordezten duenak haren ohore eta tratamendu beretarako eskubidea izanen du ordezpenak irauten duen bitartean, eta foru lege honek eta antolamendu juridikoaren gainerakoak lehendakariari ematen dizkioten eginkizun eta eskumenak izanen ditu; alabaina, ezin izanen du konfiantza-arazoa planteatu, ez eta zentsura mozio baten helburu izan edo Gobernuko kideak kargutik kendu ere.

3. Lehendakariaren kargu-uztea aurreko artikuluko 1. idatz-zatiko d), e), f) eta g) letretan ezarritako arrazoiren batengatik edo heriotza kasuan gertatzen denean, Parlamentuko lehendakariak, gehienez ere bi hilabeteko epean, biltzarra bilduko du lehendakari berria hautatzeko.
17. artikulua. Aldi baterako ordezkatzeak eta ez-egoteak.

1. Lehendakaria ez badago, gaixorik badago edo aldi baterako bestelako eragozpenen bat baldin badu, lehendakariordeak ordeztuko du; lehendakariorderik ez badago, lehendakariak berariaz izendaturiko Gobernuko kideak ordeztuko du. Berariazko izendapenik izan ezean, dagokion kontseilariak ordeztuko du lehendakaria, lehendakaritzari buruzko foru dekretuan departamentuetarako ezarritako hurrenkeran.

2. Lehendakariaren ordezkoa, artikulu honetan aurreikusitako kasuetan, eguneroko lana egiteko behar diren atribuzioez baizik ezin izanen da baliatu.

II. KAPITULUA
Lehendakariaren atribuzioak

18. artikulua. Ordezkaritza-atribuzioak.

1. Ondokoak dagozkio lehendakariari, Foru Komunitateko ordezkari gorena den aldetik.

a) Nafarroako Foru Komunitateko ordezkaria izatea Estatuko erakundeekiko eta gainerako administrazio publikoekiko harremanetan.

b) Nafarroako Parlamenturako hauteskundeak deitzea, legeak araututako moduan.

2. Lehendakariari dagokio, Estatuak Foru Komunitatean duen ordezkari arrunta den aldetik, Erregearen izenean foru legeak eta legegintzako foru dekretuak aldarrikatzea eta Nafarroako Aldizkari Ofizialean eta Estatuko Aldizkari Ofizialean argitara daitezen agintzea, hain zuzen ere haiek onetsi eta hamabost eguneko epean.
19. artikulua. Zuzendaritza-atribuzioak.

Ondokoak dagozkio lehendakariari, Gobernuko zuzendaritzaren arduraduna den aldetik:

a) Gobernu ekintzaren lerro nagusiak ezartzea, bere programa politikoaren arabera, eta Gobernuko kideei behar diren jarraibideak ematea.

b) Zuzendaritza politikoaren eta administraziokoaren batasunari eustea eta departamentuetako ekintzak koordinatzea.

c) Departamentuak sortu eta deuseztatzea, eta haien izenak eta eskumenak ezartzea.

d) Kontseilariak eta lehendakariordea izendatzea eta kargutik kentzea.

e) Bere kabineteko langileak izendatzea eta kargutik kentzea.

f) Departamentuen arteko atribuzio auziak ebaztea.

g) Foru Dekretu bidez, kontseilarien eta lehendakariordearen ordezkoak izendatzea, haiek ez badaude, gaixorik badaude edo nahitaez abstenitu behar badute.

h) Departamentu bateko titularitatea Gobernuko beste kide baten esku uztea, aldi baterako, kargu hori hutsik baldin badago.

i) Estatuarekin eta autonomia erkidegoekin lankidetza hitzarmen eta akordioak sinatzea.

j) Gobernu Kontseiluaren bileretarako dei egitea, haren gai-zerrenda finkatzea, haien buru aritzea, haiek etetea eta bukatutzat ematea eta gertatzen diren eztabaidak zuzentzea.

k) Konfiantza-arazoa planteatzea Nafarroako Parlamentuan, edo Nafarroako Parlamentua desegitea, Gobernu Kontseiluak horri buruz eztabaidatu ondoren.

l) Gobernuak onetsitako foru dekretuak sinatzea eta Nafarroako Aldizkari Ofizialean argitara daitezen agintzea.

m) Gobernu Kontseiluaren erabakiak sinatzea.

n) Nafarroako Kontseiluari irizpena eskatzea, lege indardunetan ezarritako kasuetan.

o) Gobernu Kontseiluari konstituziokontrakotasun errekurtsoa aurkezteko proposatzea, horri buruz eztabaidatu eta erabaki dezan; halaber, Konstituzio Auzitegian eskumen gatazkak planteatzea.

p) Akzio judizial eta administrazio-akzioez baliatzea, presako kasuetan; betiere, horren berri eman beharko dio Gobernu Kontseiluari egiten duen aurreneko bilkuran.

q) Antolamendu juridikoak esleitzen dizkion gainerako eginkizunak betetzea.
20. artikulua. Eskumenak esku-ordetzea.

Lehendakariak lehendakariordeari edo, kasua bada, kontseilari bati eskuordetu ahal izanen dizkio 19. artikuluko i), j), n) eta p) letretan ezarritako eginkizun eta eskumenak.

III. KAPITULUA
Erantzukizuna eta Parlamentuaren kontrola

21. artikulua. Erantzukizun politikoa.

1. Lehendakariak erantzukizun politikoa du Parlamentuaren aurrean; hori, halere, ez da oztopoa Gobernuak izan dezakeen erantzukizun solidarioa eta Gobernuko kideetako bakoitzak bere kudeaketarengatik izan dezakeen zuzeneko erantzukizuna eskatzeko.

2. Lehendakariak lehendakariordearengan edo kontseilari batengan eginkizun exekutiboak eskuordetzeak ez du Parlamentuaren aurrean duen erantzukizun politikoaz gabetuko.
22. artikulua. Zentsura-mozioa eta konfiantza-arazoa.

Konfiantza-arazoa planteatzeko eta zentsura-mozioa aurkezteko Nafarroako Foru Eraentza Berrezarri eta Hobetzeari buruzko Lege Organikoak eta Nafarroako Parlamentuko Erregelamenduak ezarritakoari jarraitu beharko zaio.

III. TITULUA
Lehendakariordea eta kontseilariak

I. kapitulua
Lehendakariordea

23. artikulua. Lehendakariordea.

1. Lehendakariordeari dagokio Gobernuko lehendakariak esleitu edo eskuordetu dizkion eginkizunak betetzea. Halaber, lehendakariordeari dagokio lehendakaria ordeztea foru lege honetan ezarritako kasuetan.

2. Lehendakariordea, lehendakariak hala erabakitzen badu, departamentu bateko titularra ere izan ahalko da.

3. Lehendakariordearen estatutu pertsonala, izendapena eta kargu-uztea foru lege honetan kontseilariei buruz esaten denaren araberakoak izanen dira.

II. KAPITULUA
Kontseilariak

24. artikulua. Kontseilariak.

1. Kontseilariak Gobernuko kideak eta esleituta duten departamentuko titularrak izanen dira. Hala eta guztiz ere, departamenturik gabeko kontseilaririk ere egon ahal izanen da.

2. Kontseilaria izateko, honako baldintzak bete behar dira: adinduna izatea, sufragio aktibo eta pasiborako eskubideak edukitzea eta epai irmoz kargu edo eginkizun publikoetan aritzeko ezgaitua ez egotea.

3. Kontseilariek txit garaia tratamendua izanen dute, eta karguarengatik dagozkien ohoreak jasotzeko eskubidea izanen dute, baita kargua utzi ondoren ere. Nafarroako aurrekontu orokorretan ezarriko dira kontseilarien ordainsariak eta ordezkaritza gastuak. Kontseilariek, kargua utzi ondoren, erregelamendu bidez ezartzen diren segurtasun pertsonalaren zein ondasunen babeserako eta diru prestaziorako eskubidea izanen dute.
25. artikulua. Izendapena.

1. Kontseilariak Gobernuko lehendakariak libreki izendatu eta kargutik kenduko ditu, eta kargua hartzeko unean hasiko dute agintaldia. Kargua hartzeko, lehendakariak erabili beharreko zin egite edo hitz ematearen antzeko formula erabiliko dute kontseilariek.

2. Kontseilariak izendatzeko foru dekretuan, kontseilari bakoitza zein departamentutako titular izanen den adierazi beharko da. Departamenturik gabeko lehendakariordearen edo kontseilarien kasuan, esleitzen zaizkien eginkizunen arloa zehaztu beharko du izendapenak; sekula ez dute inongo erantzukizun exekutiborik izanen.

3. Izendapenei buruzko foru dekretuak Nafarroako Aldizkari Ofizialean argitaratu beharko dira.
26. artikulua. Kargu-uztea.

1. Kontseilariek ondoko arrazoiren batengatik utziko dute kargua:

a) Lehendakariaren kargu-uztea edo hiltzea; halere, karguan eginkizunetan jarraitu beharko dute Gobernuko kide berriek karguak hartu arte.

b) Bateraezintasun deklaratu eta argitaratua, aplikatzekoak diren lege berariazkoetan ezarritakoaren arabera.

c) Karguan aritzeko ezintasun eta ezgaitasuna, epai irmoz deklaratua.

d) Lehendakariak onartutako dimisioa.

e) Lehendakariak hala erabakita.

f) Heriotzagatik.

2. Kargu-uzteak behar den foru dekretua Nafarroako Aldizkari Ofizialean argitaratzen denetik aurrera izanen du indarra.
27. artikulua. Kargu hutsak eta ordezkapenak.

1. Kontseilari kargurik hutsik gelditzen bada, titular berriak kargua hartzen ez duen artean, lehendakariak, aldi baterako, Gobernuko beste kide bati enkargatuko dizkio departamentu horretako eginkizunak.

2. Kontseilari bat kanpoan badago, gaixorik badago edo aldi baterako bestelako eragozpenik baldin badu, foru dekretu bidez izendatzen duen kontseilariak ordeztuko du lehendakariak.

3. Kontseilarien hutsaldiei eta haiek ordezkatzeari buruzko foru dekretuak Nafarroako Aldizkari Ofizialean argitaratu beharko dira.
28. artikulua. Bateraezintasunak.

Foru lege honetan lehendakariarentzako adierazitako bateraezintasunen araubide bera izanen dute kontseilariek; betiere, legeetan Nafarroako Foru Komunitateko Gobernuko kideen eta goi karguen bateraezintasunei buruz ezarritakoa bete beharko da.
29. artikulua. Erantzukizuna.

Gobernuak Nafarroako Parlamentuan duen erantzukizun politiko solidarioa gorabehera, lehendakariordeak eta kontseilariek zuzenean erantzun beharko dute beren kudeaketa-lanengatik.
30. artikulua. Kontseilarien atribuzioak.

1. Kontseilariek Gobernuko kide diren aldetik dagozkien ahalmenak betetzen dituzte.

2. Nork bere departamentuaren eskumeneko gaien inguruan honakoak dagozkie kontseilariei:

a) Gobernu egintzetan aritzea, bere erantzukizuna den arloan.

b) Departamentua ordezkatzea.

c) Departamentuko gaiei buruzko foru lege aurreproiektuak, aurrekontuen aurreproiektuak eta foru dekretu edo erabaki proiektuak prestatu eta Gobernuari aurkeztea.

d) Departamentuaren berezko gaiei buruzko foru aginduak ematea.

e) Jarduketa programak egitea eta Departamentuaren helburuak finkatzea, Nafarroako Aurrekontu Orokorrei buruzko aurreproiektua prestatzeko.

f) Gobernu Kontseiluari departamentuaren mendeko goi karguak izendatzeko eta kargutik kentzeko proposamena egitea.

g) Bere kabineteko eta departamentuko dagozkion langileak izendatu eta kargutik kentzea.

h) Departamentuko langileen goi-buru aritzea, zerbitzuak koordinatzea eta barneko eskumen arazoak ebaztea.

i) Gastu eta ordainketetarako baimena ematea legeetan ezarritakoarekin bat.

j) Lege indardunek esleitzen dizkieten eskumen guztiak.
31. artikulua. Gobernuak Parlamentuan duen ordezkaritza.

1. Lehendakariari dagokio Gobernuak Nafarroako Parlamentuan duen ordezkaritza.

2. Hala eta guztiz ere, Gobernuaren eta Parlamentuaren arteko gaien aztertze arrunta Gobernu Kontseiluko idazkariaren bitartez bideratu beharko da.

IV. TITULUA
Gobernuaren legegintza-ekimena 
eta araugintza-ahalmenak

I. kapitulua
Legegintza-ekimena

32. artikulua. Legegintza-ekimena.

Gobernuak Nafarroako Foru Eraentza Berrezarri eta Hobetzeari buruzko Lege Organikoan jasotako legegintza-ekimena darabil, foru lege proiektuak prestatu, onetsi eta Nafarroako Parlamentura igorriz.
33. artikulua. Ekimenaren prozedura.

1. Foru Lege proiektuak prestatzeko prozedura, legez aginduzkoak diren tramiteak ezertan kendu gabe, departamentu eskudunean hasiko da, aurreproiektu proposamen baten testuarekin; hari egoki jotzen diren azterlan, txosten eta dokumentuak erantsi beharko zaizkio. Betiere, aurreproiektuak idazkaritza teknikoaren txostena eduki beharko du aldean.

2. Kontseilari eskudunak aurreproiektua Gobernu Kontseiluan aurkeztuko du, hark ondoko tramiteei buruz eta, bereziki, komenigarri jotzen diren aholku, irizpen eta txostenei buruz erabaki dezan; behin horiek egin ondoren, foru lege proiektu gisa onetsiko du. Onetsitako testuak zioen azalpen bat eduki beharko du.

3. Behin foru lege proiektua onetsi ondoren, Gobernuak hura Parlamentura igortzea erabakiko du; harekin batera, oroit-idazki bat eta hari buruzko erabakia hartzeko behar diren aurrekariak ere igorriko ditu.

II. KAPITULUA
Legegintzako foru dekretuak

34. artikulua. Legegintzako foru dekretuak.

Nafarroako Foru Eraentza Berrezarri eta Hobetzeari buruzko Lege Organikoan aurreikusitako kasuetan, Gobernuak foru lege mailako arauak eman ahalko ditu, hain zuzen ere legegintzako foru dekretuak. Haiek prestatzeko, gutxienez ere, foru lege honetako 39, 42 eta 43. artikuluetan ezarritako tramiteak bete beharko dira.

III. KAPITULUA
Erregelamenduak emateko ahalmena

35. artikulua. Erregelamenduak emateko ahalmenaren titularrak.

1. Gobernuari dagokio Foru Komunitateko Administrazioaren araugintza-ahalmena.

2. Hala eta guztiz ere, kontseilariek erregelamenduzko xedapenak eman ahal izanen dituzte departamentuak bere dituen gaietan, ondoko kasuetan:

a) Erregelamendu horien xedea departamentuko zerbitzuen antolamendua eta funtzionamendua arautzea denean.

b) Foru lege batek edo Gobernuaren foru dekretu batek horretarako baimena ematen duenean.

3. Foru Komunitateko lehendakariak ondoko kasuetan baizik ezin izanen du erregelamendurik eman:

a) Departamentuak sortu eta deuseztatzea, haien izenak eta eskumenak aldatzea barne.

b) Kontseilarien eta Gobernu Kontseiluko idazkaritzaren ordezkapenen araubidea finkatzea.

c) Foru legearen maila daukan arau batean aurreikusitako beste edozein.
36. artikulua. Erregelamendu mailako xedapenak. Forma.

1. Xedapen orokorrek foru dekretuaren forma hartuko dute, baldin eta Gobernuak edo lehendakariak onesten baditu, edo foru aginduaren forma, kontseilariek onesten badituzte.

2. Foru dekretuak lehendakariak edo lehendakariak eta kasuan kasuko gaian eskudunak diren kontseilariek sinatuko dituzte.

3. Foru aginduak kontseilari eskudunak sinatuko ditu. 

4. Erregelamenduek aitzinsolas bat eduki beharko dute; hartan, arautzen denaren xedea eta horretarako gaitzen duen arau-markoa baizik ez da aipatuko.
37. artikulua. Arauen hierarkia.

Administrazio-xedapenak ondoko hierarkiaren araberakoak izanen dira:

a) Lehenbizi, Gobernu Kontseiluak edo lehendakariak onetsitako foru dekretuak.

b) Bigarrenik, kontseilarien foru aginduak.
38. artikulua. Eraginkortasuna. 

Eragin juridikoak izateko, administrazio-xedapenak osorik argitaratu behar dira Nafarroako Aldizkari Ofizialean. Argitaratu eta hogei egunetara sartuko dira indarrean, salbu eta bestelako epe bat ezartzen denean.
39. artikulua. Prestatzeko prozeduraren hasiera.

1. Administrazio-xedapenak prestatzea kontseilari eskudunak hasiko du; hark izendatu beharko du prozeduraren organo erantzulea zein izanen den. Tramitaziorako, oroit-idazki bat eta, kasua bada, azterlan ekonomiko bat erantsi beharko zaizkio aurreproiektuari.

2. Oroit-idazkian erregulazioaren egokitasuna eta proposatzen diren neurriak helburuen araberakoak direla justifikatuko da. Halaber, proposamena sarturik dagoen marko normatiboa adierazi beharko da eta, betiere, ukituriko xedapenen zerrenda bat eta gaiari buruz aurretik indarra izan duten xedapenen taula bat erantsi beharko dira.

3. Zerbitzu berriak sortu edo daudenak aldatzeko kasuetan, antolamendu berriaren kostuari eta finantzaketari buruzko azterlan-proposamen bat erantsi beharko da.

4. Prozedura hau ez zaie aplikatuko 35. artikuluko 3. idatz-zatiko a) eta b) letretan araututako xedapenei.
40. artikulua. Entzunaldia eta parte hartzea.

1. Betiere, proiektuari buruzko entzunaldia eman beharko zaie herritarrei, zuzenean nahiz haiek biltzeko edo ordezkatzeko legez aitorturiko entitateen bitartez, baldin eta entitate horien helburuak arautzen den gaiarekin loturik badaude.

2. Ez da entzunaldia exijituko Gobernuaren, Foru Komunitateko Administrazioaren edo haren mendeko entitate publikoen antolamendua arautzen duten xedapenen proiektuetan. Halaber, tramite hori alde batera utzi ahal izanen da presako izaerak edo interes publikorako arrazoi larriak tartean daudenean, kontseilari eskudunak hala iritzita; halakorik egonez gero, espedientean agerraraziko da.

3. Entzunaldirako epea xedapenaren izaerari egokituko zaio eta ez da hogei egun baino laburragoa izanen. Justifikatutako arrazoiengatik eta behar bezala arrazoitutako erabaki edo ebazpenez, epe hori zazpi egunetara murriztu ahal izanen da.

41. artikulua. Informazio publikoa.

Xedapenaren izaeragatik edo Gobernu Kontseiluak nahiz kontseilari eskudunak erabakitzeagatik hala behar denean, proiektua gutxienez ere hogei egunez jarriko da jendaurrean, Nafarroako Aldizkari Ofizialean argitaratuz”.
42. artikulua. Txostenak eta irizpenak.

Xedapen proiektuetarako, nahitaez, ondoko txosten eta irizpenak eskatu beharko dira:

a) Zerbitzu juridiko eskudunen txostena.

b) Idazkaritza tekniko eskudunaren txostena; hark, gutxienez ere, jarraitutako prozeduraren zuzentasuna eta aurkeztutako alegazioei buruzko balorazioa bildu beharko ditu.

c) Nafarroako Kontseiluaren eta kontsulta eta aholkularitzako gainerako organoen irizpenak, haiei buruzko legeetan aurreikusitako kasuetan.
43. artikulua. Espedientea.

Atal honetan aurreikusitako tramiteak dokumentaturik geratu beharko dira espedientean; espedientea prozedura hasterakoan zehazten den organoaren ardura izanen da.

V. titulua
Administrazioaren antolamendua
eta funtzionamendua

I. kapitulua
Administrazioa eta haren organoak

44. artikulua. Foru Komunitateko administrazioa.

1. Nafarroako Foru Komunitatearen Administrazioak, Nafarroako Gobernuaren zuzendaritzapean, objektibotasunez zerbitzatuko du interes orokorren alde, legeek esleitzen dizkion eginkizunak garatuz.

2. Foru Komunitateko Administrazioak, hierarkikoki antolaturiko organoez osaturik, nortasun juridiko bakarrarekin jarduten du bere helburuak betetzeko. 

3. Foru lege honetako VII. tituluan arauturiko nortasun juridiko berekiko erakunde publikoek, deszentralizazio funtzionalaren ondorioz Foru Komunitateko administrazioaren esku utzitako exekuzio- edo kudeaketa- jarduerak egitea izanen dute helburu, bai administrazio-arloan eta bai arlo ekonomikoan ere; erakunde publiko horiek departamentu bati atxikiko zaizkio, kontrola ditzan.

45. artikulua. Antolamenduko eta funtzionamenduko printzipioak.

Foru Komunitateko Administrazioa ondoko printzipioen arabera antolatuko da eta jardunen du: 

1. Antolamenduzkoak. 

a) Hierarkia. 

b) Deszentralizazio funtzionala. 

c) Deskontzentrazioa 

d) Ekonomia, nahikotasuna eta baliabideak helburu instituzionalei hertsiki egokitzea. 

e) Sinpletasuna, argitasuna eta herritarrenganako hurbiltasuna, haien konfiantza erdiesteko.

f) Koordinazioa. 

2. Funtzionamenduzkoak. 

a) Legezkotasun printzipioarekiko erabateko errespetua.

b) Finkaturiko helburuak betetzeko eraginkortasuna. 

c) Baliabide publikoak esleitu eta erabiltzeko efizientzia. 

d) Helburuen programazioa eta garapena eta kudeaketaren eta emaitzen gaineko kontrola. 

e) Kudeaketa publikoarengatiko erantzukizuna. 

f) Administrazio-prozeduren eta kudeaketa jarduketa materialen arrazoizkotasuna eta arintasuna. 

g) Herritarrei zerbitzu eraginkorra ematea. 

h) Administrazioaren jarduketaren objektibotasuna eta gardentasuna. 

i) Gainerako Administrazio publikoekiko kooperazioa eta koordinazioa. 
46. artikulua. Herritarrei zerbitzua emateko printzipioa.

1. Foru Komunitatearen Administrazioak ondokoak bermatu beharko dizkie herritarrei: 

a) Beren eskubideen eraginkortasuna, Administrazioarekin dauzkaten harremanetan. 

b) Prozedura, zerbitzu eta prestazio publikoen etengabeko hobekuntza, Gobernuak finkaturiko politiken arabera eta erabil daitezkeen baliabideak kontuan harturik; hori dela eta, zerbitzu publikoek ematen dituzten prestazioak, haien edukiak eta dagozkien kalitate estandarrak finkatuko dira. 

2. Foru Komunitateko Administrazioak, bere jarduera garatu eta administrazio-egoitzak antolatzerako moduan, ondokoak bermatu beharko dizkie herritarrei: 

a) Beren arazoak konpondu ahal izatea, administrazio-agirien erredakzio formalean laguntza jaso ahal izatea eta interes orokorreko informazioa telefono bidez eta era informatiko eta telematikoaz hartzea. 

b) Administrazio egoitzen funtzionamenduari buruzko erreklamazioak aurkeztu ahal izatea, administrazio-errekurtsoak izan gabe. 

3. Departamentu guztiek etengabe gaurkoturik eta herritarren eskura edukiko dute, kasuan kasuko informazio guneetan, beraien eta beren mendeko erakunde publikoen antolamenduari buruzko eskema eta, bai eta dagokien eskumenen esparruan aplikatzekoak diren prestazioei buruzko administrazio prozedurei, zerbitzuei eta prestazioei buruzko gidaliburuak ere.
47. artikulua. Administrazio-organoak.

1. Administrazio organoak Administrazioaren egituraren oinarrizko elementuak dira, eta dauzkaten eginkizunengatik burutza komun batez, dauzkaten eskumenez eta haiek aurrera eramateko esleituriko gauza-baliabideez elkarrekin loturiko langileak biltzen dituzte. Haien eskumenek Foru Komunitatearen lurralde guztia hartzen dute, salbu eta haiek sortzeko arauetan lurralde-eremu murritzagoa esleitzen bazaie.

2. Ondokoak dira Foru Komunitateko Administrazioaren organo gorenak: Gobernua, lehendakaria eta kontseilariak. Foru Komunitateko gainerako organoak lehendakariaren edo kasuan kasuko kontseilariaren mende egonen dira. 
48. artikulua. Oinarrizko organoak.

1. Departamentuak Foru Komunitateko Administrazioaren oinarrizko organoak dira; beren eskumeneko arloetan, foru lege honetan aitortzen zaizkion atribuzioez baliatuko dituen kontseilari baten zuzendaritzapean egonen dira. 

2. Departamentu bakoitzak, normalean, ondoko egitura izanen du:

a) Zuzendaritza nagusiak: haien buru zuzendari nagusi bat egonen da, hartara bilduriko zerbitzuen burutza nagusia bere gain hartuko duena. Zuzendari nagusiak Gobernuak libreki izendatu eta kargutik kenduko ditu, kasuan kasuko kontseilariak proposaturik, eta Gobernuak ezarritako ordainsariak jasoko dituzte, betiere aurrekontuan ezarritako diruaren arabera.

b) Zerbitzuak: izaera homogeneoko eskumen-multzoak dauzkaten unitate organikoak dira; haien buru zerbitzuburu bat egonen da. Zerbitzuburuak Gobernuak izendatu eta kargutik kenduko ditu, kontseilariek proposatuta. Izendapena libreki eginen da, Foru Komunitateko Administraziokoak diren edo hari atxikirik dauden funtzionarioen artean. 

c) Atalak: funtzionamenduko barne-organoak; haien eskumenek sarturik dauden zerbitzuari dagozkion eginkizunen arlo bat biltzen dute. Atalburuak Foru Komunitateko Administraziokoak diren edo hari atxikirik dauden funtzionarioak izanen dira; sei urtetarako beteko dituzte karguak, merezimendu lehiaketarako deialdia eginda.

d) Bulegoak: sarturik dauden ataleko edo zerbitzuko jardueraren arloko espedienteak eta berezko lanen instrukzio eta tramitazio lanak egiten dituzte. Bulegoburu karguak Foru Komunitateko Administraziokoak diren edo hari atxikirik dauden funtzionarioek beteko dituzte, merezimendu lehiaketarako deialdia eginda.

3. Sortzeko arauan behar bezala arrazoitutako eraginkortasun arrazoiengatik, departamentuen barruan aurreko idatz-zatian aipaturiko organoez bestelako batzuk sortu ahal izanen dira. Betiere, sortzeko arauak mendekotasun hierarkikoa eta burutza aurreko idatz-zatian araututako batekiko parekotasuna ezarri beharko ditu.

4. Departamentu bakoitzak idazkaritza tekniko bat edukiko du, koordinazio, laguntza tekniko eta juridikoko eta departamentuaren egintzen erregistro eta ziurtapeneko organo gisa. Idazkaritza teknikoen titularrek zerbitzuko zuzendarien araubide bera izanen dute, baina nahitaez goi mailako titulazioa duten funtzionarioen artean izendatu beharko dira.

5. Departamentu bakoitzean, kide anitzeko organo goren moduan, departamentuko kontseilu bat egonen da, zuzendari nagusiek, zerbitzuburuek eta haien pareko organoen titularrek osaturik: kontseilu horren burua kontseilaria izanen da eta idazkari lanak idazkari teknikoak beteko ditu. Departamentu Kontseilua urtean bi aldiz bilduko da gutxienez, eta ondoko eginkizunak beteko ditu:

a) Kontseilariari bere eginkizunetan aholkua ematea.

b) Departamentuaren aurrekontuen aurreproiektuari buruz iritzia ematea.

c) Urteko jarduketa planaren proiektuari buruz iritzia ematea.

d) Jarduketen urteko oroit-idazkiaren proiektuari buruz iritzia ematea.

e) Departamentuko organoen arteko koordinazio irizpideak ezartzea.

f) Departamentuaren eraginkortasuna hobetzeko neurriak sustatzea.

g) Kontseilariak esleitzen dizkion beste batzuk.

6. Departamentuei erakunde publikoak eta sozietate publikoak atxiki ahal izanen zaizkie.
49. artikulua. Organoak sortu, aldatu edo deuseztatzea.

1. Departamentuak sortu, aldatu edo deuseztatzea lehendakariaren foru dekretu bidez eginen da; foru dekretu horretan, esleitzen zaizkien administrazio-jardueren arloa edo arloak zehaztuko dira; kasua bada, haiei kasuan kasuko organismo eta sozietate publikoen atxikipena ere zehaztuko da. Parlamentuari foru dekretu horren berri eman beharko zaio.

2. Departamentuaren egitura organikoaren finkatzea eta zuzendaritza nagusien, zerbitzuen eta haiei parekaturiko organoen sortzea, aldatzea edo deuseztatzea Gobernuaren foru dekretu bidez egin beharko da, kontseilari interesdunaren edo interesdunen ekimenez; hori, halere, ez da oztopoa izanen gero behar diren arau organikoen bidezko garapena egiteko.

3. Atalak, negoziatuak eta haiei parekaturiko organoak departamentuko titularrak sortu, aldatu edo deuseztatuko ditu, behar den foru aginduaren bitartez.

4. Organo berriak sortu edo aldatzeko egintzak, betiere, lortu nahi diren helburuei buruzko motibazioa exijituko du, bai eta haiei atxikitako giza eta gauza-baliabideei eta aurrekontu-baliabideei buruzko azterlan xehea eta ogasun arloko eskumenak dituen Departamentuaren aldeko txostena ere, hain zuzen gastu publikoa bidegabeki handitu ez izanari buruzkoa.

II. KAPITULUA
Eskumenen araubidea

50. artikulua. Printzipio orokorrak.

Administrazio-eskumenak betetzeari ezin zaio uko egin, eta legeen bitartez edo organo horiek sortzeko foru dekretu edo foru aginduaren bitartez esleitzen zaizkien organoei dagokie.
51. artikulua. Deskontzentrazioa.

1. Xedapen batek eskumena Foru Komunitateko Administrazioari edo haren departamenturen bati esleitzen dionean, organoa zehaztu gabe, ulertuko da instrukzioa eta ebazpena gaiaren arabera eskuduna den zerbitzuari dagokiola.

2. Administrazioaren organoen eskumen berekien titularitatea eta betetzea hierarkikoki mendekoak diren beste batzuetan banatu ahal izanen dira, kontrakoa ezarri ezean.

3. Behin banatu ondoren, eskumenak hurrengo artikuluan ezarritakoaren arabera eskuordetu ahal izanen dira.
52. artikulua. Esku-ordetzea eta ordeztea.

1. Administrazioko organoen eskumen berekiez baliatzea maila bereko edo beheragoko beste batzuei eskuordetu ahal izanen zaie, nahiz eta hierarkikoki mendekoak ez izan, kontrakoa ezarri ezean.

2. Eskumenen eskuordetzea eta haiek ezeztatzea esku-ordea ematen duen organoaren xedapen batez onetsi beharko da, eta Nafarroako Aldizkari Ofizialean argitaratuko da.

3. Ondoko eskumenak ezin izanen dira eskuordetu:

a) Konstituzioak eta Nafarroako Foru Eraentza Berrezarri eta Hobetzeari buruzko Lege Organikoak zuzenean esleitutakoak.

b) Araugintza-ahalmena

c) Legeetan eskuordetzen ezinak direla ezarritakoak.

4. Administrazio-organoen titularrak, kanpoan badaude edo gaixorik badaude, edo karguak hutsik badaude, maila bereko departamentuko organoko titularrak ordeztuko ditu; halakorik izan ezean, beherantz hurrengo maila duen organoko titularra izan eta antzinatasun handiena duenak, kontseilariak besterik ezartzen ez badu.
53. artikulua. Eraginkortasunaren gaineko kontrola.

1. Legez ezarritako legezkotasun eta kudeaketa ekonomiko eta finantzarioko kontrol mekanismoak ezertan kendu gabe, administrazio-organo guztiek eraginkortasunari buruzko aldizkako kontrol bat izanen beharko dute.

2. Kontrol hori bermatzeko, bestelako neurriak hartzeko aukera kendu gabe, kontseilari bakoitzak urtero ondokoak onetsiko ditu bere departamentuaren egituraren zati diren organoei buruz:

a) Hurrengo ekitaldirako jarduketa plan bat, non helburuez gainera, eraginkortasunaren kontrolean erabili beharreko adierazleak eta metodologia finkatu beharko diren.

b) Aurreko ekitaldiko jarduketei buruzko oroit-idazki bat, non aurreikusitako helburuak erdiesteari buruzko balorazio bat bilduko den.

3. Urteko planak eta oroit-idazkiak publikoak izanen dira, eta Nafarroako Parlamentuari urteko azken eta lehen hiruhilekoetan, hurrenez hurren, horien berri eman beharko zaio.

III. KAPITULUA
Kide anitzeko organoak

54. artikulua. Araubidea.

Foru Komunitateko Administrazioaren kide anitzeko organoak administrazio publikoen araubide juridikoari buruzko oinarrizko arauen, kapitulu honetan jasotako arauen, haiek sortzeko xedapen edo hitzarmenen eta haien barne araubideari buruzko erregelamenduen arabera antolatuko dira.
55. artikulua. Sortzeko baldintzak.

1. Kide anitzeko organo bat eratzeko xedapen edo hitzarmenak ondokoak jaso beharko ditu, nahitaez:

a) Haren xede eta helburuak.

b) Haren administrazio-atxikipena.

c) Haren osaketa eta haren kideak nor izanen diren –edo nor titularrak–eta idazkaria izendatzeko irizpideak.

d) Erabakimen eginkizunak, proposamenak eta txostenak emateko eginkizunak eta jarraipen edo kontrol eginkizunak, bai eta esleitzen ahal zaizkien bestelakoak ere.

e) Funtzionatzeko behar diren kredituak ematea, kasua bada.

2. Kide anitzeko organoetan beste administrazio publiko batzuetako ordezkariak egon ahal izanen dira, haiek hori borondatez onartzen dutenean edo halakorik ezartzen duen hitzarmen bat dagoenean, edo administrazio horiei aplikatzekoa izan eta hura antolatzen edo baimentzen duen araurik dagoenean.

Kide anitzeko organoetan, halaber, hala ezartzen denean, gizartearen interesen ordezkari diren antolakundeek parte hartu ahal izanen dute, bai eta haiengan ematen diren esperientzia edo ezagutzen baldintza bereziengatik izendatzen direnek ere.
56. artikulua. Kideak.

Honakoak dira kide anitzeko organo baten kideak: burua, buruordea edo buruordeak, kasua bada, kideak eta idazkaria.
57. artikulua. Lehendakariaren eginkizunak.

1. Kide anitzeko organo bakoitzean, honakoak dagozkio organoko buruari:

a) Organoaren ordezkaria izatea.

b) Bilkura arruntetarako eta bilkura berezietarako deia egitea eta gai-zerrenda finkatzea; horretarako, kontuan izanen ditu gainerako kideek behar besteko denboraz aurkeztutako eskaerak, aurkeztu badituzte.

c) Bilkuretako buru izatea, eztabaidak bideratzea eta eztabaida horiek etetea, bidezko arrazoirik badu.

d) Erabakiak hartzerakoan berdinketarik bada, bere botoaz erabakitzea; gizarte interesen ordezkari diren antolakundeen kasuan, ordea, hala izanen da bakar-bakarrik buruaren botoa erabakigarria dela ezartzen bada organoaren arauetan.

e) Organoaren aktak eta erabakien ziurtagiriak ikusi eta onestea.

f) Kide anitzeko organoko kidea izateak berez dakartzan eskubideez baliatzea.

g) Organoko burua izateak berez dakartzan gainerako eginkizun guztiak betetzea.

2. Kargua hutsik badago edo organoko burua kanpoan edo gaixorik badago, kasuan kasuko buruordeak ordeztuko du burua; eta buruorderik ez badago, berriz, kide anitzeko organoan maila, antzinatasun eta adinik handiena duen kideak ordeztuko du, betiere hurrenkera horretan.
58. artikulua. Kideen eginkizunak.

1. Kide anitzeko organo bakoitzean, ondokoak dagozkie kideei:

a) Arauetan ezarritako gutxieneko denboraz deialdia jasotzea; hartan, bileraren gai-zerrenda bilduko da. Aztergaiei buruzko informazioa ere epe berean izanen dute eskuragarri.

b) Bilkuretako eztabaidetan parte hartzea.

c) Botoa emateko eskubideaz baliatzea, beren boto partikularra ematea eta botoaren esanahia eta arrazoiak azaltzea.

d) Eskariak eta galderak egitea.

e) Norberari emandako egitekoak betetzeko behar den informazioa lortzea.

f) Kide izateak berez dakartzan gainerako egiteko guztiak.

2. Kideek ezin dute organoari aitortutako ordezkaritza bere gain hartu, organoak berak ez badie berariaz eman arau baten bidez edo, kasu jakin bakoitzerako, balio osoz hartutako erabaki batez.

3. Mahaikide karguren bat hutsik badago edo titularra kanpoan edo gaixorik badago, kide anitzeko organoko ordezko kideek, halakorik badago, ordeztuko dituzte titularrak.

Gizarte interesak ordezkatzen dituzten antolakundeek parte hartzen duten kide anitzeko organoen kasuan, antolakunde horiek beren kide titularrak ordeztu ahal izanen dituzte, kide anitzeko organoko idazkaritzan egiaztatuz.
59. artikulua. Idazkariaren eginkizunak.

1. Kide anitzeko organoko idazkariari –organoa sortzeko arauan organoko kide gisa edo funtzionario moduan parte-hartzaile soil gisa arituko den ezarri beharko da– ondokoak dagozkio:

a) Bileretara hitzarekin eta botoarekin joatea, organoko kidea izanez gero, eta hitzarekin baina botorik gabe funtzionario soil moduan parte hartuz gero.

b) Buruaren aginduz organoaren bilkuretarako deia egitea eta kideei zitazioa egitea.

c) Kideek organoari egindako komunikazioak eta, beraz, jakinarazpenak, datu-eskaerak, zuzenketak edo ezagutu beharreko bestelako idazkiak jasotzea.

d) Gaiak bideratzeko prestatzea, bilkurako aktak idaztea eta akta horien fede ematea.

e) Emandako aholku, irizpen eta erabakien ziurtagiriak egitea.

f) Idazkaria kide anitzeko organoko kidea bada, halakoa izateagatik dauzkan eskubideez baliatzea

g) Idazkari izateak berez dakartzan gainerako egiteko guztiak.

3. Idazkari kargua hutsik badago edo idazkaria kanpoan edo gaixorik badago, kide anitzeko organoan maila, antzinatasun eta adinik handiena duen kideak ordeztuko du, betiere hurrenkera horretan.
60. artikulua. Aktak.

1. Kide anitzeko organoak egiten duen bilkura bakoitzaren aktan hartutako erabakia edo erabakiak agertuko dira.

Halaber, organoko kideren batek eskatzen badu, aktan jasoko da erabakiaren aurka emandako botoa, abstentzioa eta horien arrazoiak eta erabakiaren alde eman duen botoaren esanahia. Bestalde, kide guztiek eska dezakete norberaren hitzaldia edo proposamena osorik jasotzeko, baina, horretarako, hitzaldiaren testu osoa aurkeztu behar dute, une horretan bertan edo organoko buruak jarritako epean. Aktan testu hori idatzi beharko da, edo, bestela horren kopia erantsi.

2. Kideek boto partikularra eman dezakete idatziz, gehiengoaren erabakiarekin bat ez badatoz; hori egiteko berrogeita zortzi ordu izanen dituzte, eta onartutako testuan jasoko da.

3. Aktak bilkuran bertan edo hurrengoan onar daitezke; edonola ere, hartutako erabaki zehatzei buruzko ziurtagiriak egin ditzake idazkariak, akta aurrerago onartzeko egon arren.

Akta onartu aurretik egiten diren ziurtagirietan, espresuki adierazi behar da akta onartu aurretik eginak direla.

VI. TITULUA
Administrazioaren jarduketa

I. kapitulua
Arau orokorrak

61. artikulua. Jarduteko arauak.

Foru Komunitateko Administrazioaren jarduketa foru lege honetan jasotako arauei eta administrazio prozedura erkidea arautzen duten oinarrizko arauei egokituko zaie.
62. artikulua. Gora jotzeko errekurtsoa.

Administrazio bidea amaitzen ez duten Foru Komunitateko Administrazioaren organoen ebazpenen aurka eta administrazio prozedura erkideari buruzko oinarrizko arauetan aurreikusitako kasuetako tramite egintzen aurka, gora jotzeko errekurtsoa aurkeztu ahal izanen zaio haiek eman zituen organoko buruari.
63. artikulua. Administrazio bidearen amaiera.

1. Honakoek amaituko dute administrazio-bidea:

a) Nafarroako Gobernuaren eta haren lehendakariaren ebazpenek.

b) Kontseilarien ebazpenek, salbu eta foru lege batez berariaz ezartzen denean Gobernuari gora jotzeko errekurtsoa aurkezteko aukera.

c) Zuzendari nagusiek langileria arloan ematen dituzten ebazpenak.

d) Beheragoko organoen ebazpenek, administrazio-bideari amaiera jarriko zioten ebazpenak ematen dituen beste organo batek eskuordeturik ematen direnean.

e) Erakunde publikoen ebazpenek, haiei buruzko arau berariazkoek hori ezartzen dutenean.

f) Gora jotzeko errekurtsoetan emandako ebazpenek.

2. Administrazio-bideari amaiera ematen dioten egintzen aurka, nahi izanez gero, berraztertzeko errekurtsoa aurkez dakioke egintza eman duen organoari berari, aurreko idatz-zatiko f) letran aurreikusitako kasuetan izan ezik.

3. Deskontzentrazioari buruzko foru dekretuek ezarri ahal izanen dute deskontzentraturiko atribuzioez baliaturik emaniko egintzek administrazio-bideari amaiera ematea.
64. artikulua. Berrikusteko errekurtso berezia.

Errekurtsoaren xedea den egintza eman duen administrazio-organoa izanen da berrikusteko errekurtso bereziaz jakiteko organo eskuduna.
65. artikulua. Ofizioz berrikustea.

1. Administrazioak xedapen eta egintza deusezak bere kabuz berrikusteko prozedurak, egintza deuseza egin duen organoak hasi beharko ditu, bere kabuz nahiz interesdunak eskatuta.

2. Hierarkian gorago dagoen administrazio-organoak, halakorik egonez gero, ebatziko ditu, edo bestela xedapen edo egintza deuseza eman duen organoak berak.
66. artikulua. Kaltegarri deklaratzea.

1. Egintza deuseztagarrien kaltegarritasuna deklaratzeko prozedurak egintza egin duen organoak hasiko ditu, bere kabuz nahiz interesdunak eskaturik.

2. Egintza deuseztagarrien kaltegarritasuna deklaratzeko eskumena kasuan kasuko gaian eskuduna den departamentuaren titularrarena izanen da, salbu eta Gobernuak emaniko egintzen kasuan, halakoetan bera izanen baita eskuduna.
67. artikulua. Ezeztatzea eta zuzentzea.

Kargak ezartzen dituzten eta edonoren kalterako diren egintzak ezeztatzea eta errakuntza materialak –egitezkoak nahiz aritmetikoak– zuzentzea, egintza eman duen administrazio-organoari egokituko zaizkio.
68. artikulua. Aurretiko erreklamazioak.

1. Auzibide zibilera jo aurretiko erreklamazioak kasuan kasuko kontseilariak ebatziko ditu, salbu eta jabetzarekin edo eskubide errealekin loturikoak, Ogasun arloko kontseilariak ebatzi beharko baititu horiek.

2. Lan-auzibidera jo aurretiko erreklamazioak kasuan kasuko zuzendari nagusiak ebatzi beharko ditu. Gainerako arloetan, ebazteko eskumena erreklamazioaren xede den egintza eman duen administrazio-organoarena izanen da.

3. Erreklamazio ekonomiko-administratiboetan berariazko arauetan ezarritakoaren arabera jokatuko da.
69. artikulua. Txosten juridikoa.

Administrazio-errekurtsoetan, auzibideen aurretiko erreklamazioak, ondare erantzukizuna, Administrazioak bere kabuz eginiko berrikuspenak, itundutako amaiera eta epai judizialen exekuzioa ebazteko, nahitaezkoa izanen da departamentu eskuduneko zerbitzu juridikoek aurretik txostena ematea.
70. artikulua. Akzioez baliatzea eta laguntza juridikoa.

1. Auzibidean akzioez baliatzeko, Gobernuak edo kasuan kasuko kontseilariak eman beharko dute baimena, eta aparteko izaeraz, presako kasuetan eta behin-behinekoz, aholkularitza juridiko zentraleko arduradunak.

2. Epaiketetan, Foru Komunitateko Administrazioaren ordezkaritza eta defentsa, aholkularitza juridiko zentralari atxikitako funtzionarioei dagokie. Aparteko kasuetan, arrazoiak ematen dituen ebazpen batez, beste funtzionario baten edo lanbidean ari den abokatu baten esku utzi ahal izanen da. Halaber, aholkularitza juridiko zentralari atxikitako funtzionarioek eginkizun berak eduki ahal izanen dituzte Nafarroako Foru Eraentza Berrezarri eta Hobetzeari buruzko Lege Organikoan aurreikusitako erakundeen kasuan –haiei buruzko arauetan hala ezarrita dagoenean– eta Foru Komunitateko sozietate publikoen kasuan –behar den hitzarmena izenpetuz gero.

II. KAPITULUA
Administrazio-egintzen araubidea

71. artikulua. Ebazpenak.

Beren eskumeneko gaietan, ondokoek eman ahal izanen dituzte administrazio-ebazpenak:

a) Nafarroako Gobernuak eta haren lehendakariak: foru dekretu izena emanen zaie ebazpen horiei.

b) Kontseilariek: foru agindu izena emanen zaie.

c) Zuzendari nagusiek, zerbitzuburuek eta erakunde publikoak sortzeko arauetan aipatzen diren organoek: ebazpen izena emanen zaie.

d) Langileen burutza esleiturik daukaten gainerako organo guztiek, beren zuzendaritza ahalmenez eta diziplina-zehapenez baliatzeko: ebazpen izena emanen zaie.
72. artikulua. Zehapen ahalmenaren araubidea.

Administrazioa zehapen ahalmenaz baliatzea administrazio publikoen oinarrizko legeei egokituko zaie; hori, halere, ez da oztopoa izanen gaiari buruzko arau-garapena egiteko edo aurreikus daitezkeen berezitasunak ezartzeko.
73. artikulua. Ondare-erantzukizunaren araubidea.

1. Ondare erantzukizunaren araubidea Foru Komunitateko Administrazioaren ondare erantzukizuna, partikularrei beren ondasunetan edo eskubideetan zerbitzu publikoen funtzionamendu normal edo bidegabearen ondorioz eragindako kalteengatikoa, administrazio publikoen oinarrizko arauen arabera gauzatuko da.

2. Ondare erantzukizuneko prozedurak ebaztea gaia dela-eta eskuduna den kontseilariari dagokio, kontrataziorako ezarritako mugara bitartean, eta Nafarroako Gobernuari gainerako kasuetan, edo foru lege batek berariaz halakorik aurreikusten duenean.

VII. TITULUA
Erakunde publikoak eta sozietate publikoak

I. kapitulua
Xedapen orokorrak

74. artikulua. Nortasuna eta atxikipena.

1. Erakunde publikoek eta sozietate publikoek nortasun juridiko bereizia, ondare eta diruzaintza berekiak eta kudeaketarako autonomia izanen dute.

2. Nafarroako Gobernuko lehendakariaren erabakiz, erakunde publikoak eta sozietate publikoak, xede dituzten gaien arabera, eskuduna den departamentuari atxikiko zaizkio.
75. artikulua. Sortzea, desegitea eta likidatzea.

1. Erakunde publikoak eta sozietate publikoak foru legez sortuko eta deseginen dira.

2. Desegiteari buruzko xedapenek entitatearen likidazioa nola egin jasotzen ez dutenean, Nafarroako Gobernuaren foru dekretu bidez eginen da hori, ogasun arloko eskumenak dituen Departamentuak proposaturik.
76. artikulua. Erakunde publikoak.

1. Nafarroako Gobernuaren mendeko erakunde publikoek politika sozial eta ekonomikoaren printzipio zuzentzaile gisa antolamendu juridikoak ezarritako interes publikoko helburuak betetzeko jardunen dute, eta, deszentralizazio funtzionalez baliaturik, Foru Komunitatearen eskumenen administrazio-exekuzioan eta exekuzio ekonomikoan jardunen dute.

2. Erakunde publikoak ondoko entitateek osatuta daude:

a) Erakunde autonomoek.

b) Zuzenbide pribatuko ente publikoek.

3. Erakunde publikoak haiek sortzeko foru legeaz, foru lege honetako xedapenez eta aplikatzekoak zaizkion beste lege batzuez arautuko dira, bai eta haien estatutuetan ezarritakoez ere.

II. KAPITULUA
Erakunde autonomoak

77. artikulua. Erakunde autonomoak.

1. Foru Komunitateko erakunde autonomoek sustapen, prestazio edo zerbitzu publikoen kudeaketa jarduerak dituzte esleiturik, eta beti administrazio-zuzenbidearen arabera jardun behar dute.

2. Beren eskumenak garatzeko, erakunde autonomoek Foru Komunitateko Administrazioak dauzkan ahalmen, onurabide eta pribilegio berak izanen dituzte, salbu eta desjabetzeko ahalmena. Haien egintzak gainerako administrazio-organoen kontrol eta baliabideen araubide beraren pean daude.
78. artikulua. Sortzea.

1. Erakunde autonomo bakoitza sortzeko foru legeak haren izen, helburu eta eskumen, zuzendaritza organo, helburuak betetzeko esleitzen zaizkion ondasun eta bitarteko ekonomikoak eta erregelamendu bidez alda daitezkeen aldeak jasoko ditu; kasua bada, erakundea deuseztatzeko arrazoiak, deuseztapen hori gauzatzeko prozedura eta horren ondorioak ere jasoko ditu.

2. Nafarroako Gobernuak erakunde autonomoen estatutuak onetsi eta aldatuko ditu, haiek sortzeko foru legearekin bat.
79. artikulua. Langileak, ondarea, ogasuna eta kontratazioa.

1. Erakunde autonomoetako langileei, ondareareari, ogasunari eta kontratazioari buruzko araubidea oro har Foru Komunitateko Administraziorako ezartzen dena izanen da, legeek ezartzen dituzten berezitasunekin. Aurkako xedapenik ezean, erakunde autonomoko lehendakaria edo haren pareko pertsona bakarreko organo gorena izanen da kontratazio organoa.

2. Erakunde autonomoek, beren ondare berekiaz gainera, Nafarroako Foru Komunitateko Administrazioaren ondareko ondasunak eduki ahal izanen dituzte atxikirik.
80. artikulua. Eraginkortasunaren gaineko kontrola.

Erakunde autonomoek atxikirik dauden departamentuaren eraginkortasunaren gaineko kontrolaren mende egonen dira; hori, halere, ez da oztopo izanen egin beharreko kontrol ekonomiko-finantzarioak egiteko.
81. artikulua. Ordezko araudia.

Erakunde autonomoa sortzeko foru legean aurreikusi ez denerako, antolamendu eta administrazio-jarduketari dagokienez, Foru Komunitateko Administrazioari buruzko foru lege honetan ezarritakoa izanen da aplikatzekoa.

III. KAPITULUA
Zuzenbide pribatuko ente publikoak

82. artikulua. Definizioa.

1. Interes publikoa duten eta zuzenbide pribatuko beren jarduerari loturik kontraprestazioa izan dezaketen ondoko izaerako jarduerak eginen dituzte Zuzenbide pribatuko ente publikoek: ekonomikoak, merkataritzazkoak, industriakoak, nekazaritzakoak, finantzarioak edo antzekoak.

2. Balia ditzaketen ahalmen publikoak betetzeko, eta beren organoen borondatea osatzeko, ente publikoak administrazio-zuzenbideari lotuko zaizkio eta haiek sortzeko foru legean zehazten diren onurabide eta pribilegio berak izanen dituzte.

3. Estatutuek berariaz ezarritako organoko enteak baliatuko dira ahalmen publikoez.

4. Gai ekonomikoetan eta aurrekontu gaietan, Nafarroako Foru Ogasunari buruzko Foru Legean ezarritakoari begiratuko zaio.
83. artikulua. Sortzea.

1. Zuzenbide pribatuko ente publikoak sortzeko foru legeak haren izen, helburu eta jarduera, zuzendaritza organo, helburuak betetzeko esleitzen zaizkion ondasun eta bitarteko ekonomikoak eta erregelamendu bidez alda daitezkeen aldeak jasoko ditu; kasua bada, entea deuseztatzeko arrazoiak, deuseztapen hori gauzatzeko prozedura eta horren ondorioak ere jasoko ditu.

2. Nafarroako Gobernuak zuzenbide pribatuko ente publikoen estatutuak onetsi eta aldatuko ditu, haiek sortzeko foru legearekin bat.
84. artikulua. Langileak.

1. Zuzenbide pribatuko ente publikoetako langileak lan zuzenbideari lotuko zaizkio. Haien hautapena, salbu eta estatutuen indarrez izendapen librekoak diren zuzendaritza karguak, berdintasun, merezimendu eta gaitasun printzipioetan oinarrituriko deialdi publiko batez eginen da.

2. Zuzenbide pribatuko ente publikoak sortzeko foru legeak Nafarroako administrazio publikoetako funtzionarioek ente horietako destinoak betetzeko baldintzak ezarri ahal izanen ditu.
85. artikulua. Ondarea eta kontratazioa.

1. Zuzenbide pribatuko ente publikoek, beren ondare berekiaz gainera, Nafarroako Foru Komunitateko Administrazioaren ondareko ondasunak eduki ahal izanen dituzte esleiturik, haiek administratzeko.

2. Kontratazioa administrazio publikoen kontratuei buruzko legeetan bildutako xedapenen arabera eginen da.

IV. KAPITULUA
Sozietate publikoak

86. artikulua. Sozietate publikoak.

Merkataritzako sozietate publikoak dira Nafarroako Foru Komunitatearen edo haren erakunde autonomoen esku-hartze zuzena edo zeharkakoa gehiengo osoa egiten duen merkataritza sozietateak. 
87. artikulua. Sortzea eta desegitea.

1. Sozietate publiko baten sorrera foru lege bidez baimendu beharko da eta merkataritza sozietate bat –anonimoa, sozietate publikoaren nolakotasunarekin, ahal dela– eratuz edo jada eratuta dagoen merkataritza sozietate bati nolakotasun hori emanez egin ahal izanen da.

2. Honakoak dira sozietate publikoak desegiteko kasuak:

a) Kalifikazio hori hartutako merkataritza sozietatea desegitea.

b) Sozietate publikoaren nolakotasuna galtzea.

Nolakotasun hori galtzeak ez du esan nahi merkataritza sozietatea desegitea, salbu eta hori sozietatea desegiteko legean nahiz estatutuan jasotako arrazoia bada.

88. artikulua. Araubidea.

1. Sozietate publikoak antolamendu juridiko pribatuaz arautuko dira guztiz, edozein dela ere haien forma juridikoa, salbu eta aurrekontu, kontabilitate, finantza-kontrol eta kontratazio arauak aplikatzekoak zaizkienean. Ezin izanen dute inolaz ere erabili aginte publikoez baliatzea dakarten ahalmenak.

2. Sozietate publikoak departamentu bati atxikiko zaizkio legeetan ezarritako kontrol eginkizunez baliatzeko helburu bakarrarekin.

Xedapen gehigarriak

Lehenbizikoa. Foru Komunitateko eta haren erakunde autonomoetako administrazioak, bere eskumeneko helburuak gauzatzeko, fundazioak eratu ahal izanen ditu edo beste entitate publiko nahiz pribatu eta partikularrekin batera eratu ahal izanen ditu, fundazioei buruzko lege orokorretan ezarritakoari jarraituz. Fundazio horiei ezin izanen zaie eman administrazio ahalmenez baliatzeko edo zerbitzu publikoak emateko eginkizunik.

2. Ekimen publikoko fundazio pribatu bat eratzeko, Nafarroako Gobernuak, foru dekretu batez, baimena eman beharko du.

3. Fundazioen zuzkidura eta ondarea, xedapen honetan aipatzen direnak, fundazioek zuzenbide pribatuaren termino berekietan dauzkaten betebeharrei dagozkie; fundazioen egintzen ondoriozko erantzukizuna ezin izanen zaio zabaldu pertsona juridiko fundatzailearen ondareari.

4. Fundazio baten mendeko langileek lan kontratuen araberako araubide juridikoa izanen dute.

5. Ekimen publikoko fundazio pribatu hauen kontratazioa zuzenbide pribatuko legeen araberakoa izanen da, ezertan kendu gabe administrazio publiko fundatzailearen jarduketak berez bete behar dituen publizitate eta gardentasun printzipioak.

6. Ekimen publikoko fundazio pribatuen finantza-jardueraren kontrola Nafarroako Ogasun Publikoari buruzko Foru Legearen eta gainerako arau fiskalen arabera garatuko da.

Bigarrena. Nafarroako Foru Komunitateko Administrazioak, beste administrazio publiko batzuekin edo irabazi asmorik gabeko entitate pribatuekin batera, partzuergoak eratu ahal izanen ditu zerbitzu publikoak batera kudeatzeko edo beren eskumeneko guztien intereseko helburuak aurrera eramateko. Partzuergo baten sorrera eta haren estatutuak Nafarroako Gobernuaren foru dekretu bidez onetsi beharko dira. Partzuergoei Foru Komunitateko Administrazioaren ondasunak eta langileak atxiki ahal izanen zaizkie, haren mendeko erakunde publikoekin egiten den era berean.

Hirugarrena. Nafarroako Ogasun Publikoari buruzko abenduaren 26ko 8/1988 Foru Legea honela aldatuko da:

a) 105. artikuluari 2. idatz-zati bat gehituko zaio, ondoko edukiarekin: "Aurreko idatz-zatietan sartzen ez diren partzuergo, elkarte, ekimen publikoko fundazio pribatu eta nortasun juridiko berekia daukaten gainerako entitateak, baldin eta Foru Komunitatearen Administrazioaren ordezkaritza zuzena edo zeharkakoa gehiengoa bada, artikulu honetan ezarritako finantza-kontrolaren mende egonen dira. Ulertu behar da Foru Komunitateko administrazioak ente horietan ordezkaritza handiena duela zuzendaritza-, administrazio- edo zaintza-organoetako kideen erdiak baino gehiago izendatzeko –zuzenean edo bere erakunde publiko eta enpresen bitartez– gaitasuna duenean, edo bestela kasuan kasuko entea sortzeko edo haren baliabide berekiak eratzeko kapital handiena jarri duenean".

b) 113. artikuluari e) letra gehituko zaio, ondoko edukiarekin: “105. artikuluko 2. idatz-zatian aipaturiko entitateen kontuak".

Laugarrena. Nafarroako Gobernuak, bere kontrol lanetarako, Foru Komunitateko Administrazioari loturiko nortasun juridiko berekiko entitateen erregistro bat sortu eta mantenduko du; hartan, erakunde publiko, sozietate publiko, fundazio pribatu eta partzuergoen erregelamendu bidez zehazten diren datuak jaso beharko dira.

Bosgarrena. 48. artikuluan aurreikusitakoa gorabehera, atalburu eta bulegoburu karguak eta haiekin parekatutakoak behin-behinekoz izendatu ahal izanen dira, gehienez ere urtebeterako, haiek betetzeko merezimenduen lehiaketa tramitatzen eta ebazten den bitartean.

Xedapen indargabetzailea

Indarrik gabe geldituko dira foru lege honi kontra egiten dioten maila berdineko edo txikiagoko xedapen guztiak, eta bereziki Nafarroako Foru Komunitateko Gobernuari eta Administrazioari buruzko apirilaren 11ko 23/1983 Foru Legea. 

Azken xedapenak

Lehenbizikoa. Foru lege honek indarra hartzen duenetik urtebeteko epean, Nafarroako Gobernuak behar diren xedapenak emanen ditu Foru Komunitateko Administrazioaren egitura hari egokitzeko.

Bigarrena. Nafarroako Foru Eraentza Berrezarri eta Hobetzeari buruzko Lege Organikoko 20.2 artikuluan ezarritakoari jarraituz, haren 49.1.a) artikuluari dagokionez, foru lege honen atariko titulua eta I, II eta III. tituluak aldatu edo indargabetzeko, proiektu osoari buruzko amaierako bozketa batean, gehiengo osoa beharko da. 

Hirugarrena. Foru lege honek Nafarroako Aldizkari Ofizialean argitara eman eta hiru hilabeteko epean hartuko du indarra.

